
1.   UVOD


Aktuelno stanje i polažaj sporta u Unsko-sanskom kantonu, kao i u Bosni i Hercegovini možemo ocijeniti kao dijelom organizovano i veoma teško, što je djelomično posljedica rata, političke situacije i nedostatka kadrova, ali i nedefinisane strategije sporta, neadekvatne zakonske regulative ( u ovom trenutku samo jedan broj kantona ima usvojen Zakon o sportu ) i nepostojanje stabilnih izvora finansiranja. Polazeći od toga ovaj dokument ima za cilj da posluži kao osnova za rješavanje ovih problema, a koristeći metodološki pristup sportskog menedžmenta zapadno-evropskih zemalja.


Zbog neophodnog pojednostavljenja ovako složene materije, svjesni smo preuzetog rizika grešaka i nedorečenosti, na čemu molimo za razumijevanje.

1.1. VRIJEDNOST I ZNAČAJ SPORTA

Sport, fenomen koji je sastavni dio društvenih potreba pojedinca,  je univerzalno sredstvo razumijevanja i saradnje među ljudima, u cilju fizičkog i duhovnog odgoja, vitalnosti i zdravlja, socialnog odnosa i stavova, odbrambene spremnosti i kvalitete života. Takođe sport trebamo posmatrati i kao ekonomsku kategoriju u funkciji zapošljavanja, pokretača proizvodnje i ekonomskog rasta, promocije, reklame i ostalih marketinških aktivnosti u oblastima turizma, transporta, ugostiteljstva, medija, zabave, trgovine itd.


U ovom trenutku u Unsko-sanskom kantonu imamo registrovanih 150 klubova, sa više od 16.000 članova, više od 300 sudaca, više od 100 angažiranih zdravstvenih radnika, dok se povremenim aktivnostima u cilju sporta uključuje 10 % stanovništva u neorganizovanim aktivnostima. U 2004.godini imamo registrovanih 10 Strukovnih sportskih saveza sa više od 100 klubova, sa registrovanih 11.000 sportista.


Takođe, vrhunski rezultati šahista, džudista, konjičkog sporta, vazduhoplovstva, karatista, nogometaša, košarkaša u kolicima, stolno tenisera i dr. doprinose promociji i afirmaciji Unsko-sanskog kantona.

1.2. POLITIKA SPORTA – CILJEVI I ODGOVORNOSTI

Unsko-sanski kanton promoviraće sport, od školskog do vrhunskog, bez obzira na godine, pol, nacionalnost, vjeroispovjest, politička uvjerenja, imovinu, porijeklo, isključujući diskriminaciji po bilo kom osnovu. Posebna pažnja biće posvećena invalidskom sportu i školskom sportu na općinskom i kantonalnom nivou u cilju što većeg i organizovenijeg obuhvata, a vrhunskom sportu na centralnom i međunarodnom nivou u cilju postizanja vrhunskih rezultata.

Zbog opće poznate situacije i nedostatka stručnih kadrova, finansijskih i materijalnih pretpostavki, spor Unsko-sanskog kantona biće racionalno organizovan i koordiniran radi efikasnijeg razvoja, ali i decentralizovan i disperzivan radi obuhvatnosti i efikasnosti, uvažavajući ekonomske i tržišne zakonitosti.

Osnovna koncepcija sporta Unsko-sanskog kantona zasniva se na slobodnim i dobrovoljnim aktivnostima u klubovima i asocijacijama, organizovanim na demokratskim principima kao nevladine organizacije.


Vladine organizacije podržavaju sport na svim nivoima: kanton, općina, stvarajući zakonske okvire i materijalno-finansijske predpostavke za sportske aktivnosti, garantujući svakome mogućnost bavljenja sportom, bez diskriminacije po bilo kom osnovu.


Na domaćem planu ( državni i kantonalni nivo ) podržavaće specijalne oblike sportskih aktivnosti: rekreativni sport, ženski sport, anti-doping aktivnosti, mjere protiv nasilja gledalaca na sportskim utakmicama, sportsko izdavaštvo, sportski informacioni sistem, edukacija i trening stručnih kadrova, zdravstvena zaštita sportaša, itd.

2. LEGISLATIVA

Oblast sporta u Unsko-sanskom kantonu reguliše usvojeni Zakon o sportu USK-a iz 2000.godine i Zakon o udruženjima i fondacijama iz 2002.godine, ali da bi se uskladio novo nastali pravni ustroj neophodno je hitno donijeti Zakon o sportu, na nivou Bosne i Hercegovine.


Bosna i Hercegovina je potpisala i ratifikovala nekoliko međunarodnih konvencija, ugovora i pravila koja tretiraju oblast sporta: UN Povelja o pravima djeteta, Kulturna Konvencija Savjeta Evrope, Evropska Povelja o sportu, Olimpijska Povelja i dr.


Na osnovu Dejtonskog sporozuma i Ustava Bosne i Hercegovine ( član 1. stav 1.

i član 2. stav 3. i 7. ) koji se odnose na međunarodno - pravni subjektivitet Bosne i Hercegovine, a u sklopu osnovnih ljudskih prava i sloboda ( pravo na obrazovanje i udruživanje ), državu predstavlja jedna sportska federacija, odnosno asocijacija, ali se ne isključuje mogućnost kantonalnog povezivanja.

3. FINANSIRANJE

Izvori finansiranja sporta trenutno su najvećim dijelom budžetska sredstva na lokalnom, kantonalnom i entitetskom nivou, članarine i donacije.
Za državu i kanton ( državu ) sport nije skup jer se bazira na amaterskom principu takmičenja i dobrovoljnosti rada, a trebamo imati u vidu da sport državi ( kantonu ) plaća velike iznose sredstava u vidu poreza i taksa na sportsku opremu i rekvizite, reklame, ulaznice, putovanja i dr., tako da možemo konstatovati da svaka KM-a uložena u sport višestruko se vraća i sport postaje jedan od pokretača ekonomije.


Trenutno, na kantonalnom i lokalnom nivou planirana su sredstva za sport u Budžetima. Posebno važno pitanje je distribucija ovih budžetskih sredstva koje treba dijeliti na osnovu preciznih kriterija i normativa putem sportskih asocijacija.


Analizirajući strukturu finansiranja sporta u Evropi ( podaci Sportskog saveza BiH iz Publikacije Evropske Unije i Savjeta Evrope i ENGSO-Evropska asocijacija sportskih saveza), država iz Budžeta ili lutrije procentualno veoma visoko podržava sport.


Zalažemo se za opredjeljenja da centralne i lokalne vlasti trebaju podržavati sport poreskim olakšicama i benificijama, a predlažemo formiranje navedenih fondova za razvoj sporta ( podrška perspektivnih i vrhunskih sportista, edukacije kadrova i dr. ) iz sredstava prodatih  ulaznica, reklama, sponzorstva, lutrije, međunarodne pomoći i dr.


Zakonom o lutriji BiH ( Sl. list 02/96 ) lutrija nije obavezna da izdvaja procenat iz dobiti  za sport, kako je to uvijek bilo prije i kakva je praksa u cijeloj Evropi, pa predlažemo da se zakonskim izmjenama vrati to pravo sportu ( u 1991.godini to je iznosilo 17 % od sredstava za raspodijelu ). 


Na prostoru osam općina USK-a prije rata u sportu ( klubovi i asocijacije ) je bilo oko 80 profesionalno zaposlenih, ne računajući profesore i nastavnike tjelesnog odgoja u školama, te zaposlene u pratećim oblastima vezanim za sport.


U oblasti  zapošljavanja postoji velika mogućnost otvaranja novih radnih mjesta u sportu i pratećim granama, jer prosječni evropski udio zaposlenih  u sportu u odnosu na ukupni broj zaposleni iznosi 2 %.


Zakonom o sportu USK-a, te programskom orjentacijom Sportskog saveza USK-a, jasno su utvrđeni ciljevi, potrebe i interesi društva u sportu, te način finansiranja i raspodijela budžetskih sredstava.


U poratnom periodu ( 1995.-2004. ) izdvojeni iznos budžetskih sredstava za finansiranje sporta kretao se u visini 0,15 % - 0,35 %, od ostvarenih prihoda Budžeta USK-a.


Tako mala sredstva ( 200.000,00 KM ) planirana sredstva za 2004.godine, sport dovode u vrlo težak i nezavidan položaj, te smatramo i predlažemo  da se usvoji odluka na nivou Skupštine USK-a, kojom bi se za potrebe sporta u narednom periodu izdvajalo najmanje 0,50 % ostvarenih prihoda Budžeta USK-a, a na nivou Općina najmanje 5,00 % na koji način bi se sport doveo u poziciju povećanja obuhvata mladih u sportskim aktivnostima, bolje zdravstvene zaštite, stručnijeg rada, kao i dizanja na viši nivo vrhunskih sportskih rezultata, te jačanja sportske infrastrukture.

4.   ORGANIZOVANJE

Organizacionu strukturu sporta u BiH sačinjavaju Vladine i nevladine organizacije.

4.1. VLADINE ORGANIZACIJE SU:
· Na centralnom nivou Vijeće ministara

· Na entitetskom nivou Federalno ministarstvo kulture i sporta

· Na kantonalnom nivou: Kantonalno ministarstvo, obrazovanja, nauke, kulture i sporta

· Na općinskom nivou: sekreterijat za društvene djelatnosti.

Institucije za podršku sportu
· Pedagoška akademija za tjelesni odgoj pri Univerzitetu u Bihaću, centri za pripreme i edukaciju vrhunskog sporta ( broj i nivo utvrditi u skladu sa mogućnostima i potrebama ).

Osnovna funkcija Vladinih organizacija 
· zakonska regulativa

· osnovno finansiranje na svim nivoima

· politika i planiranje

· međukantonalna i međudržavna sportska saradnja

· inspekcijski nadzor

· naučna istraživanja

4.2. NEVLADINE ORGANIZACIJE SU:
· Na centralnom nivou Olimpijski komitet, Sportski savez BiH i Strukovni sportski savezi

· Na kantonalnom nivou – Kantonalni sportski savezi, Kantonalni strukovni savezi
· Na lokalnom nivou – klubovi, sportska društva

Sportisti se udružuju u klubove koji na demokratski način biraju predstavnike u lokalne i kantonalne strukovne i sportske asocijacije. U klubu je bazni legitimitet za sve izvedene asocijacije.


Organizacija je otvorena i za druge oblike organizovanja i povezivanja u skladu sa zahtjevima sportske prakse.


Osnovna funkcija Nevladinih organizacija je:

- obezbjeđenje sportskih uslova za sportske aktivnosti i takmičenja na svim nivoima (sport za sve, amaterski, profesionalni).

5.   UPRAVLJANJE


Ova piramidalna organizacija zahtjeva princip koordinacije i subordinacije koja se definiše zakonskim i podzakonskim aktima, kao i Statutima i Pravilnicima sportskih organizacija i asocijacija.


Sportom se generalno rukovodi na osnovu normativnih akata: Statuta i Pravilnika, te na osnovu toga donešenih odluka kojih se svi pridržavaju. Takođe, ovlaštene asocijacije imaju instrumentarij za provođenje utvrđene politike ( sankcije i stimulacije ).


Centralna institucija je SPORTSKI SAVEZ UNSKO-SANSKOG KANTONA, koga čine Sportski savezi općina i Strukovni kantonalni savezi.

Osnovne funkcije Sportskog saveza USK-a su:
· generalno vođenje politike sporta, planiranje efikasnijeg razvoja sporta, zaštita i podrška članicama Saveza,

· predstavljanje sporta pred Vladinim organima i političkim organizacijama u kantonu,

· distribucija i raspodijela novca iz Vladinih izvora,

· usluge udruženim članicama: savjetodavne, informativne i izvršne ( administracija, finansije, edukacija, pravni konsalting, komunikacija i dr. ),

· međunarodna saradnja,

· sportski informativni sistem,

· zajednički projekti.

6.   KADROVI


Sportske organizacije omogućiće svojim članovima uslove za treniranje pod stručnim nadzorom, angažovanjem stručnih kvalifikovanih kadrova, školovanih na odgovarajućim institucijama, Fakultetu za sport ili centrima za školovanje kadrova.


Fakultet za sport – Pedagoška akademija za sport odgovorni su za školovanje visokostručnih kadrova za škole, sportske organizacije i sportsku rekreaciju, kao i za naučno istraživački rad.


Sportske asocijacije odgovorne su za permentno usavršavanje trenera putem licenciranja, kao i amaterskog i profesionalnog menadžmenta putem seminara, kurseva i škola.


Naučne institucije za podršku sporta ( fakulteti, akademije i zavodi ) odgovorni su za naučno - istraživačke projekte i edukaciju stručnog i naučnog kadra.

7.   ZDRAVSTVENA ZAŠTITA

Organizira se i obavlja svoju djelatnost u okviru primarne zdravstvene zaštite za područje sa najmanje 1.000 aktivnih sportaša kojima je potrebna OSNOVNA zdravstvena zaštita, u skladu sa članom 20. stav 4. Zakona o zdravstvenoj zaštiti.


Svoj rad obavlja preko ambulante za Sportsku medicinu za općine i gradove do 40.000 stanovnika, za gradove preko 40.000 stanovnika djelatnost se vrši  u Dispanzeru za sportsku medicinu, a za potrebe kantona u Kantonalnom zavodu za sportsku medicinu.

Osnovna zdravstvena zaštita sportaša obuhvata:
· provođenje mjera zdravstvene zaštite sportaša,

· brigu o zdravstvenom stanju sportaša,

· unapređenje zdravlja sportaša,

· ocjenu sposobnosti sportaša.

Specifična zdravstvena zaštita sportaša obuhvata:
· funkcionalna ispitivanja,

· saradnja u planiranju, programiranju i kontroli trenažnog procesa, usmjeravanja fizičkih aktivnosti ...

· analiza  i procjena zdravstvene vrijednosti opterećenja ukazivanja na rizike, predlaganja mjera zaštite,

· anti doping kontrole,

· praćenje vrhunskih dostignuća sportaša kroz testiranja i učestovovanje u njihovim pripremama,

· vrši sportsko – medicinski nadzor,

· ocijenjuje zdravstvene i funkcionalne sposobnosti i drugih osoba koje su uključene u rad sa sportašima,

· odgojno – zdravstvena djelatnost ( predavanje, filmovi, TV emisije ).

8.   OBJEKTI
Prema podacima iz 2002.godine ukupan broj sportskih objekata iznosio je cca 250, sa ukupnom površinom od cca 800.000 metara kvadratnih ( otvoreni i zatvoreni ), što je iznosilo cca 2,5 metra kvadratnih po stanovniku. 

Za sportske objekte od proglašenog interesa za lokalne ili kantonalne vlasti, općina ili kanton participira u njihovom održavanju ili gazdovanju, ili ih daje na korištenje sportskim organizacijama.

Takođe, vlast preuzima ulogu opšteg planiranja, izgradnje i održavanja sportskih objekata u skladu sa materijalnim mogućnostima i interesima, uvažavajući zaštitu životne sredine, za što će se  izdvajati određena sredstva. Sportski objekti će generalno pružiti pristup svim bez diskriminacije, uz posebne benificije invalidnom i omladinskom sportu.


Pošto Sportski savez i Strukovni savezi USK-a nemaju svoje prostorije, po ugledu na sve Evropske zemlje, ekonomski je isplativo koncentrisati sve članice u zajedničke prostorije «DOM SPORTOVA USK-a», koje bi kantonalne vlasti trebale dodijeliti sportu USK-a u vlasništvo  ili obezbijediti lokaciju za izgradnju istog.


Podatak, da više od 70 % učenika osnovnih škola su neplivači, tako je ilustrativan i nameće nam zahtjev i potrebu za ubrzanim iznalaženjem rješenja izgradnje plivačkog – zatvorenog bazena od kantonalnog interesa i značaja.

                                                                                                PREDSJEDNIŠTVO

                                                                                                        SS USK-a 
